Nasionale Polisiedag 27 Januarie: 

Die Nasionale Polisiedag van die Suid-Afrikaanse Polisiedienste (SAPD) gedenk die opofferings wat ons manne en vroue in blou gemaak het en steeds maak in hul pogings om almal wat in Suid-Afrika woon te beveilig. Die SAPD huldig dié lede wat waardigheid verleen aan die blou uniform en betoon veral eer aan die dapperheid van daardie lede wat hul lewens verloor het in die uitvoering van hul pligte.

Sedert die Kabinet se goedkeuring van Nasionale Polisiedag op 27 Januarie in 2005, het die SAPD, saam met verskillende gemeenskappe en ander belanghebbendes, hierdie dag gevier. 

Die fokus vir vanjaar se vierings is in besonder gerig op die bevordering van vennootskappe met die gemeenskap in die stryd teen misdaad. Op Dinsdag 27 Januarie 2009 sal polisiestasies met verskillende belanghebbendes in hul gemeenskappe skakel om vennootskappe vir die vermindering en voorkoming van misdaad te bewerkstellig. Met dié doel sal memorandums van ooreenkoms onderteken word. 

Die fokus op die mobilisering van vennootskappe is in ooreenstemming met die Apex Voorkeure wat deur die regering aangekondig is. Hierdie voorkeure is opgestel om samewerking tussen alle sektore van die samelewing te versterk en só verandering te versnel. Apex Voorkeur 20 behandel in besonder die versterking van die gemeenskap se betrokkenheid in die stryd teen misdaad. Dit het ook aanleiding gegee tot die hoofkommunikasietema ACT Against Crime Together (Tree Saam op teen Misdaad), wat versterk word deur middel van die Nasionale Teenmisdaadprojek van die regering. 

Vennootskappe soos dié tussen die SAPD en Prime Media, naamlik  ACrime Line@ (met 613 inhegtenisnemings en R24 miljoen se beslagleggings), Besigheid teen Misdaad, die SAUK, gemeenskapspolisiëringsforums, nieregeringsorganisasies, godsdienstige groepe en ander, toon reeds sukses.
Die minister vir veiligheid en sekuriteit, mnr Mthethwa, sy adjunkminister, mev Susan Shabangu, en hoofbestuurslede van die SAPD het hul onwrikbare verbintenis tot die verdere vermindering van misdaad in Suid-Afrika herbevestig. Dit maak voorsiening vir die verbetering in die gehalte van dienslewering en die uitroei van korrupsie onder sy werknemers. Die SAPD is steeds verbind tot die verbetering van die standaard van dienslewering by stasies, insluitend dié van sy bestuurders, die verbetering van bevel en beheer en die versekering van die verantwoordelike gebruik van die hulpbronne van die polisie en die staat tot voordeel van die gemeenskappe. Polisiëring op gemeenskapsvlak sal steeds verbeter word deur die ontplooiing van opgeleide personeel na stasies en die voorsiening van logistieke steun. 

Daar word van lede van die SAPD verwag om te voldoen aan die SAPD se gedrags- en etiese kode, wat die belangrikheid van etiese gedrag en integriteit vir alle werknemers beklemtoon. Gedurende 2009 sal die SAPD die implementering van die Plan vir die Voorkoming van Korrupsie en Bedrog verder bevorder. Die oogmerk hiermee is om bedrog en korrupsie binne sy eie geledere proaktief en reaktief aan te pak. Korrupsie in die SAPD kan aangemeld word by die Staatsdienskommissie se blitslyn 0800 701 701. Dit kan naamloos en in jou taal van voorkeur gedoen word.

In ’n poging om polisiëring nader aan plaaslike gemeenskappe te versterk, word die implementering van sektorpolisiëring verder versnel. Dit lei daartoe dat hoër voorkeur verleen word aan dié polisiestasies met hoë vlakke van kontakmisdaad. Tot dusver is sektorpolisiëring by 76% van hierdie polisiestasies geïmplementeer.   

In ooreenstemming met die regering se plan van optrede, is die SAPD betrokke in verskeie bedrywighede rakende die voorkoming van sosiale misdaad. Meer as die helfte van stasies (708) landswyd het tans slagoffervriendelike geriewe.

In 2008 het die SAPD net meer as 15 000 vuurwapens teruggevind. 12 650 vuurwapens is as verlore of gesteel aangemeld. Byna 4 000 mense is as ongeskik verklaar om ’n vuurwapen te besit. Gedurende daaglikse werksaamhede is 118 514 vuurwapens vernietig. In 2009 beoog die SAPD om 85% van alle verlore en gesteelde vuurwapens terug te vind en só die probleem van die toename van vuurwapens in Suid-Afrika aan te pak. 

 

’n Verbintenis tot die bestryding van georganiseerde misdaad het gelei tot die eerste stappe tot samewerking tussen die nasionale vervolgingsgesag en die SAPD se georganiseerde misdaadeenheid. Hierdie stappe het daartoe gelei dat altesaam 82 georganiseerde misdaadgroepe vervolg gaan word ingevolge die Wet op die Voorkoming van Georganiseerde Misdaad. Tot dusver is 55 sake vervolg en is skuldigbevindings in 30 hiervan verkry, terwyl 25 sake nog verhoorafwagtend is. ’n Verdere 27 sake se verhore is aan die gang. Gedurende die afgelope jaar is ondersoeke ingestel na 132 georganiseerde misdaadondernemings, wat tot die inhegtenisname van 470 sindikaatlede gelei het. Buite die proses van die ondersoekonderneming na georganiseerde misdaad is altesaam 4005 verdagtes gedurende 2008 in hegtenis geneem waarvan 768 skuldig bevind is. 

Die Strafregwysigingswet (Seksuele Misdade en Verwante Sake) het op 16 Desember 2007 in werking getree en het die SAPD in staat gestel om nuwe misdade, soos die gereedmaking van ’n kind vir seksuele uitbuiting, aan te pak. Die omskrywing van verkragtig sluit nou ook die seksuele uitbuiting van seuns of mans sonder hul toestemming in. Die gebruik van voorwerpe tydens nie-instemmende seksuele dade is ook strafbaar gemaak. Vantevore kon hierdie oortreders vervolging vryspring. As gevolg van hierdie wysigings, word meer oortreders nou vervolg. Speurders word steeds geplaas op programme rakende gespesialiseerde gesinsgeweld, kinderbeskerming, en opleiding oor seksuele oortredings. Gespesialiseerde kundigheid word steeds aangewend by alle polisiestasies om behoorlike toegang deur slagoffers van gesins-, kinder- en seksueelverwante misdade tot deskundige dienste te verseker. 

Ten einde die vermoë van die SAPD om die veilgheid van die landsgrense, asook van die Konfederasiebeker en die sokkerwêreldbeker van 2010 te verbeter, sal die aantal werknemers vermeerder word van ongeveer 165 000 tot 193 000 teen die einde van 2009 tot 2010. Dit sal aangevul word deur die uitbreiding van die departement se voertuigvloot, voorraad toerusting, tegnologiese infrastruktuur en reserviste. 

Met die uitbreiding van dienslewering, word die publiek aangemoedig om met die polisie te skakel op sy polisiewebwerf. Die publiek is in staat om regstreeks met alle polisiestasies te skakel vir navrae oor vordering met die ondersoek na sake, die verskaffing van inligting oor misdade wat gepleeg is, misdadige bedrywighede, gesoekte verdagtes, vermiste persone, korrupsie en swak dienslewering. Dit kan gedoen word deur die webwerf naamloos te besoek by www.saps.org.za.

Tree saam op teen misdaad en rapporteer inligting in verband met misdaad, byvoorbeeld dwelmhandel, die onwettige besit van vuurwapens en gesteelde goed, geweld teen vroue en kinders, verkragting en seksuele oortredings en die aangee van persone wat verdink word van betrokkenheid by misdade. Dit kan naamloos by die SAPD se Stop Misdaad hulplyn 08600 10111 of die SAPD se webwerf, www.saps.gov.za of Misdaadhulplyn 3221 aangegee word. Dit is belangrik om te onthou dat inligting wat verskaf word, gestaaf moet word deur soveel gegewens as wat moontlik is om die SAPD in staat te stel om hierdie inligting op te volg. Hierdie instellings is vir die aanmeld van inligting oor misdaad wat die SAPD moet opvolg en ondersoek. Die begin van strafsake of aanmeld van spesifieke voorvalle van misdaad kan nie by hierdie instellings aangemeld word nie, maar slegs by ’n polisiestasie. 

Die bydrae wat deur elke persoon in Suid-Afrika gemaak word ter ondersteuning van die SAPD bevestig dat misdaad nie doeltreffend deur die polisie alleen hanteer kan word nie. Die vestiging en versterking van werkbare vennootskappe met gemeenskappe in die stryd teen misdaad en die bewusmaking van mense van die nodigheid vir respek vir die oppergesag van die reg sal ’n betekenisvolle verskil in die stryd teen misdadigers en misdadigheid maak. Soos wetsgehoorsame gemeenskappe blywende vennootskappe met die polisie smee, sal dit al hoe moeiliker vir die misdadigers word om misdade te pleeg, sodat hulle ’n klein minderheid sal bly. 

Laat ons optree teen misdaad en ’n veiliger Suid-Afrika vir almal bou.

